
COFNODION

Dyddiad: Dydd Iau, 7 Tachwedd 2002

Amser: 9.00a.m.

Lleoliad: Ystafell Bwyllgora 3, Cynulliad Cenedlaethol Cymru, Bae Caerdydd

Yn bresennol: Aelodau'r Pwyllgor Addysg a Dysgu Gydol Oes 

 Gareth Jones, Cadeirydd Conwy

 Lorraine Barrett De Caerdydd a Phenarth

 Mick Bates Sir Drefaldwyn

 Jane Davidson, Gweinidog Cynulliad Pontypridd

 Cynog Dafis Canolbarth a Gorllewin Cymru

 Janice Gregory Ogwr

 Helen Mary Jones Llanelli

 Huw Lewis Merthyr Tudful a Rhymni

 Jonathan Morgan Canol De Cymru

Yn Bresennol

Alan Tuckett Cyfarwyddwr, NIACE

Helen Papworth Is-gadeirydd, NIACE Dysgu Cymru

Nigel Horrocks Swyddog Datblygu, NIACE Dysgu Cymru

  

John Valentine Williams Prif Weithredwr, ACCAC

Brian Connolly OBE Cadeirydd, ACCAC

Dr John Lloyd Rheolwr Comisiynu, ACCAC



Swyddogion yn bresennol

Keith Davies Pennaeth yr Is-adran Safonau a Pherfformiad 

Elizabeth Taylor Pennaeth yr Is-adran Rheolaeth Ysgolion

Elizabeth Williams Pennaeth y Tîm Polisi Ieuenctid

Paul Massey Yr Is-adran Safonau a Pherfformiad

Michael Parkinson Yr Is-adran Safonau a Pherfformiad

Yr Ysgrifenyddiaeth

Chris Reading Clerc

Holly Pembridge Dirprwy Glerc

9.00am tan 9.10am

Eitem 1: Cyflwyniad, ymddiheuriadau, eilyddion a datganiadau o fuddiant 

1.1. Estynnodd y Cadeirydd groeso i'r Pwyllgor a'r cyhoedd.

1.2 Cyhoeddodd y Cadeirydd fod y grwp cyfeirio ar Ysgol y Dyfodol wedi cynnal ei gyfarfod cyntaf ddydd Mawrth, 
5 Tachwedd. Roedd Jonathan Morgan a Lorraine Barrett yn bresennol yn y cyfarfod hwnnw. Câi nodyn byr yn 
crynhoi'r drafodaeth ei roi i'r Pwyllgor yn gynnar yr wythnos ganlynol (Gweithredu: Y Clerc)

1.3 Nododd y Cadeirydd fod Alun Pugh, y Dirprwy Weinidog, wedi ymddiheuro am fethu â bod yn y cyfarfod. 
Dywedodd Helen Mary Jones na fyddai'n bresennol ar ôl y toriad.

1.4 Gofynnodd y Cadeirydd i'r Aelodau am ddatganiadau o fuddiant, yn unol â Rheol Sefydlog 4.5. 

Gwnaed y datganiadau canlynol:

Cynog Dafis Athro Cofrestredig; ei wraig yn Athrawes Gofrestredig

Jane Davidson Athrawes Gofrestredig; ei gwr yn ddarlithydd coleg ac yn aelod o 
Weithrediaeth NATFHE

Gareth Jones Athro Cofrestredig; Aelod o Gyngor Bwrdeistref Conwy; Aelod o 
Lys Prifysgol Cymru

Huw Lewis Athro Cofrestredig

Mick Bates Athro Cymwysedig; ei wraig yn Bennaeth, yn Arolygydd Ysgol, yn 
aelod o bwyllgorau ACCAC ac Estyn

Jonathan Morgan Llywodraethwr Ysgol; Aelod o Lys Prifysgol Cymru



Lorraine Barrett Llywodraethwr Ysgol 

Helen Mary Jones Athrawes Gofrestredig

Alun Pugh Ei wraig yn ddarlithwraig coleg

9.10am tan 10.15am

Eitem 2: Rhaglen GEST (Grantiau Cynnal Addysg a Hyfforddiant) 2003-04

ELL 16-02 (p.1)

2.1 Cyflwynodd y Gweinidog ei phapur ac estynnwyd gwahoddiad gan y Cadeirydd i'r aelodau holi'r Gweinidog. 

Gwariant y Pen

2.2 Er bod yr aelodau'n croesawu'r bwriad i gynnal adolygiad cynhwysfawr o'r fformwlâu cyllido, roedd y 
gwahaniaeth mawr rhwng gwariant y pen ymhlith yr Awdurdodau Addysg Lleol (AALl'au) yn dal yn destun pryder 
i lawer o'r aelodau; roedd gwahaniaeth o hyd at 40% mewn gwariant y pen.

2.3 Wrth ymateb, nododd y Gweinidog bryder y Pwyllgor, ond esboniodd fod Llywodraeth y Cynulliad yn gwneud 
yr hyn yr oedd y Pwyllgor wedi gofyn iddo'i wneud yn y cyfarfod diwethaf ar GEST ar 8 Tachwedd 2001. Roedd 
cyfeiriad newydd wedi'i roi i'r meysydd allweddol, a chyfeiriodd y Gweinidog yr Aelodau at Atodiad B i'r papurau. 
Cytunodd y Gweinidog i ddod â manylion yr adolygiad i'r Pwyllgor ym mis Mawrth 2003.

Addysg Bersonol a Chymdeithasol ac Addysg Berthnasol i Waith 

2.4 Gofynnodd yr Aelodau pam fod Addysg Bersonol a Chymdeithasol ac Addysg Berthnasol i Waith yn dal i gael 
eu cyllido o'r rhaglen GEST.

2.5 Ymatebodd y Gweinidog trwy ddweud bod angen yn ffynhonnell gyllido hon o hyd, gan na fyddai Addysg 
Bersonol a Chymdeithasol yn rhan o'r Cwricwlwm Cenedlaethol tan fis Medi 2003, ac na fyddai Addysg 
Berthnasol i waith yn rhan ohono tan y flwyddyn ganlynol. 

Dyrannu Arian

2.6 Teimlwyd y byddai paratoi cynigion penodol am arian yn cyfrannu at y beichiau biwrocrataidd a bod angen 
adolygu GEST yng nghyd-destun y dyraniadau sylfaenol i'r AALl'au trwy'r Asesiadau o Wariant Safonol. Roedd yr 
Aelodau hefyd yn fodlon ar y gwaith a wnaed ar Leihau'r Bwlch, a gofynnwyd iddo gael ei gynnwys yn yr 
adolygiad o'r fformwlâu GEST.

2.7 Dywedodd y Gweinidog ei bod yn ystyried cyllid o'r tu allan i'r rhaglen GEST, a'i bod am ysgafnhau'r beichiau 
biwrocrataidd. Roedd y prosesau ymgeisio wedi'u cadw ar gyfer rhai o'r Meysydd Gweithgarwch. O ran y gwaith 
ar Leihau'r Blwch, dywedodd y Gweinidog y byddai'r Comisiwn Archwilio yn asesu'r fformwla cyllido awdurdodau 
lleol maes o law. 

Hyfforddiant i Lywodraethwyr Ysgol

2.8 Roedd yr Aelodau'n gobeithio na fyddai llai o hyfforddiant yn cael ei gynnig i lywodraethwyr ysgol yng 



ngoleuni'r rhaglen GEST ddiwygiedig ar gyfer 2003-04.

2.9 Dywedodd Keith Davies o'r Adran Addysg a Hyfforddiant wrth y Pwyllgor yr arferai hyfforddiant i 
lywodraethwyr fod ym Maes Gweithgarwch 10, ond ei fod bellach ym Maes Gweithgarwch 2. 

Awdurdodau Addysg Lleol (AALl'au)

2.10 Cyfeiriodd yr Aelodau at Atodiad B, a oedd yn dweud bod yr AALl'au, at ei gilydd, yn fodlon â'r rhaglen 
ddiwygiedig ar gyfer GEST, a gofynnwyd i'r Gweinidog ddisgrifio unrhyw ardaloedd lle nad oedd hynny'n wir. 
Gofynnodd y Cadeirydd am fwy o eglurhad am rôl yr AALl yn y broses GEST. 

2.11 Esboniodd Keith Davies nad oedd unrhyw anghytundeb sylfaenol rhwng yr Adran Addysg a Hyfforddiant a'r 
AALl'au mewn unrhyw ardal benodol, ond bod gwahaniaethau ym mlaenoriaethau'r AALl'au o bryd i'w gilydd. 
Ychwanegodd y Gweinidog mai rôl o weithio mewn partneriaeth oedd gan yr AALl'au yn y broses GEST, a hynny 
er mwyn helpu i gyflawni amcanion cyffredin, fel y'u nodir yn eu Cynlluniau Strategol Addysg. 

Cynigion Cystadleuol/Yr Iaith Gymraeg

2.12 Mynegwyd peth pryder y byddai'r AALl'au hynny a oedd mewn sefyllfa dda i gyflwyno cynigion cystadleuol 
ar gyfer arferion arloesol yn cael mwy o fantais na'r AALl'au hynny nad oeddent mewn sefyllfa gystal ac yr oedd 
angen iddynt ennill y cynigion hyn. Gofynnodd yr Aelodau a oedd yr AALl'au nad oedd yn cyflwyno ceisiadau yn 
cael eu hannog i wneud hynny. Roedd hyn hefyd yn gysylltiedig â'r pryder na fyddai'r swm o £4m a ddyrannwyd 
i'r Iaith Gymraeg yn ddigon i yrru agenda'r Cynulliad yn ei blaen.

2.13 Wrth ymateb, dywedodd y Gweinidog y byddai'n gwrando ar y partneriaethau, a chyfeiriodd yr aelodau at 
Atodiad C, gan gadarnhau y byddai'r dyraniadau'n seiliedig ar angen. Dywedodd Keith Davies fod rhwydd hynt i 
bob AALl gyflwyno ceisiadau. Dywedodd y Gweinidog wrth y Pwyllgor y byddai'n gofyn am fwy o arian er mwyn 
rhoi'r Rhaglen Weithredu ar gyfer yr Iaith Gymraeg ar waith.

 

 

 

Addysg a Mwy

2.14 Roedd gan yr aelodau ddiddordeb mewn cael gwybod mwy am waith Addysg a Mwy.

2.15 Esboniodd Keith Davies mai elusen annibynnol oedd Addysg a Mwy a oedd wedi cael grant gan y Cynulliad 
i ddatblygu canllawiau ar arferion da ar gyfer dysgu y tu allan i oriau ysgol.

Crynodeb

2.17 Crynhodd y Cadeirydd drafodaeth y Pwyllgor fel a ganlyn:

●     Roedd y Pwyllgor yn cefnogi'r rhaglen GEST, ond roedd yn croesawu'r adolygiad sylfaenol o'r fformwlâu, a 
hynny er mwyn mynd i'r afael â'r ffaith nad oedd cyllid, ymddengys, yn cael ei ddyrannu'n gyfartal rhwng yr 
holl AALl'au. 

●     Dylai'r fformwlâu newydd fod yn fwy effeithiol o ran dyrannu cyllid ar sail tystiolaeth o'r angen;



●     Dylai'r rhaglen GEST newydd adlewyrchu cynigion y Pwyllgor i gefnogi'r Iaith Gymraeg ac addysg 
ddwyieithog.

 

Pwyntiau Gweithredu

●     Bydd y Gweinidog yn cyflwyno papur ger bron y Pwyllgor ym mis Mawrth 2003 ar hynt y gwaith o 
adolygu'r rhaglen GEST. 

 

 

10.05am tan 11.00am

Eitem 3: Adolygiad Polisi: Ysgol y Dyfodol - Cyflwyniad llafar - NIACE (Sefydliad Cenedlaethol Addysg i 
Oedolion ac Addysg Barhaus) 

ELL 16-02 (p.2)

3.1 Cafwyd cyflwyniad gan gynrychiolwyr NIACE, ac yna estynnodd y Cadeirydd wahoddiad i'r Pwyllgor eu holi. 

Ysgolion/Canolfannau Dysgu

3.2 Roedd gan yr aelodau ddiddordeb mewn cael gwybod a oedd y cynrychiolwyr o'r farn y byddai gan yr 
ysgolion a'r canolfannau dysgu lleol rolau cyffelyb neu gystadleuol o ran addysg i oedolion, yn enwedig mewn 
ardaloedd trefol.

3.3 Wrth ymateb, esboniodd y cynrychiolwyr y gallai amgylchedd ysgol fod yn un (cymunedol) mwy addas ar 
gyfer rai oedolion, megis teidiau a neiniau a gofalwyr. Nid yw'r un peth yn bodloni pob chwaeth. Roedd enghraifft 
dda iawn o ysgol gymunedol mewn pentref yn Nottingham a fu gynt yn bentref glofaol: roedd canolfan i'r teulu, 
llyfrgell a chanolfan dydd ar gyfer pobl hyn yn yr ysgol. Roedd yn enghraifft o integreiddio llwyddiannus. Clywodd 
y Pwyllgor fod enghreifftiau lu o arferion da nad oeddent yn cael eu rhannu. Clywodd yr aelodau hefyd na fyddai 
plant yn teimlo bod unrhyw ran iddynt mewn cymdeithas pe na bai'r gymuned honno'n manteisio ar gyfleoedd 
addysg.

 

Mathau o ddysgu

3.4 Mewn ymateb i gwestiwn am ba gyfran o'r oedolion sy'n dysgu oedd yn ddynion a pha gyfran oedd yn 
fenywod, ac am y mathau o ddysgu, dywedodd y cynrychiolwyr wrth y Pwyllgor ei bod yn anodd gwybod a oedd 
pobl yn eu hystyried eu hunain yn ddysgwyr am fod cynifer o ffyrdd gwahanol o fynd ati i ddysgu. Roedd 
gwahaniaeth aruthrol yn y ddarpariaeth: roedd cyfran y dynion a menywod a oedd yn manteisio ar addysg ffurfiol 
yn 3-4:1. Câi adroddiad yn nodi'r canlyniadau yng Nghymru ei anfon at yr aelodau yn y man. (Gweithredu: Y 
Clerc)

Diffinio beth yw 'cymuned'



3.5 Cyfeiriodd yr aelodau at yr awgrym a wnaed gan NIACE i'r perwyl y dylai'r Cynulliad baratoi canllawiau i 
ysgolion ar sut i ddiffinio cymuned - gofynnwyd i'r cynrychiolwyr beth ddylid ei gynnwys yn y canllawiau hyn. 
Teimlwyd mai hanfod y mater fyddai sylwi pa rai o blith grwpiau'r gymuned nad oeddent yn bresennol neu nad 
oeddent wedi'u cynnwys. Un o'r cwestiynau canolog fyddai sut i gyfoethogi bywydau pobl a'r gwasanaethau a 
gynigir iddynt. 

Partneriaethau

3.6 Cafwyd peth trafod ar sut i fynd ati i sicrhau bod gan bob un o aelodau unrhyw bartneriaeth yr un grym. 
Teimlai'r cynrychiolwyr ei bod yn bwysig meithrin sgiliau/gallu pobl i gymryd rhan mewn partneriaethau ffurfiol, 
gan fod posibilrwydd nad oedd pob partneriaeth yn rhoi'r un cyfle i bawb. Roedd angen rheoli'r berthynas rhwng 
ysgolion a chymunedau. Roedd rhai ysgolion yng Nghymru yn eang eu gorwelion ac wedi elwa ar roi grym a rhan 
i rieni. Serch hynny, nid oedd hyn yn bosibl bob amser, ond yn aml, gallai symiau bach o arian fod o gymorth. 

Perthynas ag eraill

3.7 Holodd yr aelodau am y berthynas rhwng ysgolion, colegau Addysg Bellach a'r AALl'au, gan ofyn a oedd y 
berthynas hon yn un gystadleuol. Dywedwyd wrth yr aelodau bod angen strategaethau er mwyn rhoi rhan i bawb, 
ond bod yna beryglon y byddai grymoedd y farchnad yn ymyrryd â byd addysg. Er enghraifft, mewn ardal drefol, 
gallai safle ysgol fod yn brif safle ar gyfer mentrau o'r fath. Dywedodd un o'r cynrychiolwyr wrth y Pwyllgor y gellid 
cyflwyno camau arloesol i'r cwricwlwm: er enghraifft, addysg ddwyieithog yn y gymuned, gan nad oedd fawr o 
gyfle i rieni ddysgu nac i weithwyr ddysgu sgiliau dwyieithog yn y gweithle. 

Diogelwch

3.8 Teimlai un aelod y gallai'r ffaith bod ysgolion cymunedol yn agored i bawb effeithio ar ddiogelwch (plant). 
Clywodd y Pwyllgor y gellid goresgyn y broblem hon o'i hystyried yn fanwl. 

Manteision o ran cost

3.9 Mynegwyd peth diddordeb yn y posibilrwydd y byddai manteision o ran cost o gael amwynderau addysgol ar 
un safle. Dywedodd y cynrychiolwyr y gallai fod manteision cudd o ran cost, er enghraifft, ni fyddai'n rhaid i 
oedolion deithio o'u hardaloedd eu hunain i fanteisio ar gyfleoedd addysg, a byddai llai o fandaliaeth mewn 
ysgolion gyda'r hwyr. 

Capasiti

3.10 Cyfeiriodd yr aelodau at faterion yn ymwneud â chapasiti a sut y gallai anawsterau ymarferol wynebu 
ysgolion (cynradd) o safbwynt chwarae rhan lawn ym mhob agwedd ar addysg i oedolion. O'r herwydd, byddai 
angen newid diwylliant. Gofynnwyd i'r cynrychiolwyr a oedd NIACE wedi trafod ei syniadau gydag ysgolion. Yn y 
man, byddai NIACE yn lansio papur ar y cyd â Chymdeithas y Penaethiaid Uwchradd (SHA) ar y mater hwn. 
Byddai NIACE hefyd yn cynnal cynhadledd ar y cyd â Llywodraethwyr Cymru i fynd i'r afael â'r mater hwn.

Oedran

3.11 Dywedodd y Gweinidog iddi sylwi, yn ystod ei hymweliadau ag ysgolion, fod pobl ifanc ac oedolion yn cael 
eu dysgu mewn dosbarthiadau ar wahân. Er bod pobl o oed cymysg yn cael eu haddysgu gyda'i gilydd ym maes 
addysg ran-amser, nid oedd hyn yn gyffredin ym maes addysg amser llawn. Esboniodd NIACE y gallai 
problemau godi yn hyn o beth, gan fod rhai yn ei chael yn anodd gweithio mewn grwpiau oed cymysg. Roedd 
prosiect ardderchog yn Ne Llundain lle profwyd cryn lwyddiant gyda gweithdai codi hyder i'r teulu.



11.00am tan 11.15am

Cytunodd y Pwyllgor i gael egwyl am 15 munud.

11.15am - 12.15pm

Eitem 4: Cynllun Corfforaethol ACCAC 2003-04

ELL 16-02 (p.3)

Cyffredinol

4.1 Cafwyd cyflwyniad gan ACCAC ar brif bwyntiau ei Gynllun Corfforaethol, ac estynnodd y Cadeirydd 
wahoddiad i'r aelodau ofyn cwestiynau. Dangoswyd hefyd enghreifftiau ymarferol o'r deunyddiau yr oedd ACCAC 
yn eu comisiynu.

4.2 Mynegwyd peth pryder nad oed digon o arian gan ACCAC i ymgymryd â gweithgareddau'r Cynulliad 
Cenedlaethol ac i fwrw ymlaen â datblygiadau penodol h.y. cynlluniau Iaith Gymraeg a rhaglenni ymchwil. Roedd 
y Pwyllgor wedi dweud ei fod am weld rhaglen weithredu ar gyfer yr Iaith Gymraeg yn cael ei rhoi ar waith cyn 
gynted â phosibl. Bu peth trafod am wefan ACCAC, a oedd wedi'i gwella yn ddiweddar.

4.3 Wrth ymateb, sicrhaodd ACCAC yr aelodau bod ganddo ddigon o arian (12m) i ymgymryd â'i weithgareddau 
craidd. 

Profion Statudol

4.4. Bu peth trafod hefyd ar ba mor effeithiol oedd y profion allweddol ar ddiwedd camau allweddol dau a thri o 
ran darparu gwybodaeth am y cynnydd yr oedd disgyblion yn ei wneud. Clywodd yr aelodau mai darlun diwrnod o 
allu disgyblion yr oedd y profion hyn yn ei roi, ond eu bod yn cael eu hategu gan asesiadau (parhaus) yr 
athrawon. Un o nodau ACCAC oedd gwella sgiliau athrawon o ran asesu.

Adnoddau Eraill

4.5 Roedd diddordeb gan yr aelodau mewn cael gwybod a oedd unrhyw fwriad i gyflwyno technoleg newydd i 
helpu plant sydd â nam ar eu synhwyrau, megis peiriant i adrodd straeon trwy gyfrwng CD. Nododd y Pwyllgor 
fod ACCAC yn ymwybodol o'r dechnoleg hon, a'i fod am ehangu ei brosiect blynyddol i gynnwys technoleg 
newydd. Hyd yn hyn, dim ond deunydd printiedig oedd wedi'i ddefnyddio, ond roedd ACCAC yn rhagweld y 
byddai'n symud i'r cyfeiriad hwn.

Boddhad Cwsmeriaid

4.6 Wrth ymateb i gwestiwn ynghylch mesur boddhad cwsmeriaid, dywedodd ACCAC wrth y Pwyllgor fod ganddo 
ddwy ffordd o wneud hynny. Yn gyntaf, roedd ffigurau gwerthu'n cael eu casglu er mwyn gweld lle roedd y 
deunyddiau'n cael eu dosbarthu. Yn ail, câi ymgynghorwyr annibynnol eu comisiynu bob blwyddyn i arfarnu'r 
deunyddiau y mae ACCAC yn eu paratoi: roedd hyn yn cynnwys sylwadau gan athrawon.

Comisiynu 

4.7 Gofynnodd un o'r aelodau a oedd y darpariaethau statudol yn cyfyngu ar gwmpas y deunyddiau yr oedd yn 



eu comisiynu. Roedd ACCAC yn comisiynu deunyddiau cyfrwng Cymraeg nad oeddent ar gael yn fasnachol, 
ynghyd â deunyddiau i hyrwyddo'r Cwricwlwm Cymreig ymhlith disgyblion pump oed a throsodd. Roedd 
diddordeb hefyd gan yr aelodau mewn clywed a fyddai ACCAC yn ystyried cyhoeddi deunyddiau cyfrwng 
Saesneg er mwyn helpu i ddatblygu'r cwricwlwm cenedlaethol yng Nghymru. Dywedodd ACCAC y byddai'n 
croesawu hyn, ar yr amod y byddai'r adnoddau angenrheidiol ar gael. Teimlai un aelod yn gryf fod angen rhoi 
statws uwch i farddoniaeth a llenyddiaeth Eingl-Gymraeg.

Ymchwil

4.8 Gofynnodd yr aelodau i'r cynrychiolwyr sôn am ddyheadau ACCAC o ran gwaith ymchwil. Clywodd y 
Pwyllgor fod ACCAC eisoes yn defnyddio ymchwilwyr addysgol yng Nghymru ar gyfer ymchwil reolaidd ac 
ymchwil bur. Roedd Prifysgol Aberystwyth, Prifysgol Caerdydd ac Athrofa Prifysgol Cymru, Caerdydd (UWIC) 
wedi bod yn cydweithio ag ACCAC ar brosiectau penodol. Roedd ACCAC wedi rhannu'i brofiad gyda'r 
Consortiwm Sefydliadau Ymchwil a Datblygu yn Ewrop.

Cyllid

4.9 Dywedodd y Gweinidog fod ACCAC wedi cael cyllideb lawn, bron, dros y tair blynedd, a bod darpariaeth 
wedi'i chynnwys yn y gyllideb ar gyfer prosiectau yr oedd angen mynd i'r afael â hwy. Roedd cynnydd yn y 
gyllideb yn ystod y drydedd flwyddyn, yn benodol, ar gyfer yr adolygiad o'r cwricwlwm. Roedd ACCAC wedi 
gwneud gwaith gwerthfawr ar y cwricwlwm ar gyfer pobl ifanc 14-19 oed, ar y flwyddyn sylfaen ac ar 
gymwysterau sgiliau allweddol trwy gyfrwng y Gymraeg, a byddai'n cynorthwyo gyda'r gwaith ar y cynlluniau 
peilot ar gyfer rhaglenni trochi ieithyddol.

Arholiadau Safon Uwch

4.10 Rhoddwyd crynodeb i'r aelodau o'r sefyllfa ddiweddaraf mewn perthynas â graddau a safonau arholiadau 
Safon Uwch:

●     Roedd dau faes penodol yn destun pryder: y ffiniau a osodwyd gan brif arholwyr a phrif weithredwyr y cyrff 
dyfarnu ar gyfer yr amryfal raddau, ac unrhyw bwysau posibl a roddwyd arnynt yn hyn o beth; 

●     roedd ACCAC wedi adolygu penderfyniadau Cyd-bwyllgor Addysg Cymru ac roedd yn fodlon eu bod yn 
briodol. 

4.11 Llongyfarchwyd ACCAC gan y Cadeirydd am y rhan yr oedd yn ei chware o safbwynt ansawdd gwaith 
asesu ac ansawdd y cwricwlwm cenedlaethol, a diolchodd i Brian Connolly a John Valentine Williams am eu 
cyflwyniad.

 

 

 

12.25pm tan 12.30pm

Eitem 5: Cofnodion y cyfarfod blaenorol: 

ELL 15-02(mins)



1.  5.1 Cymeradwyodd y Pwyllgor gofnodion y cyfarfod blaenorol, ar yr amod bod 

paragraff 2.19 yn cael ei newid: dileu'r geiriau "un o'r aelodau" a rhoi "rhai aelodau" yn eu lle.

Papur i'w Nodi

ELL 16-02 (p.4)

Nododd y Pwyllgor yr Adroddiad ar Hynt "Cymru'n Ennill 2".

